
				ଏହି ପୃଷ୍ଠାଟି ବୈଧ ହୋଇସାରିଛି

ଗୋଟିଏ ଫୁଲର ନାଁ



ମୋ ଦେହର ପାଚେରୀରେ ଫୁଲସବୁ ମରିଗଲେ

ଅସଂଖ୍ୟ କାଗଜ ଫୁଲ

ମୁଠା ମୁଠା ପତ୍ର ହୋଇ ଉଡିଗଲେ

ଦିଗନ୍ତରେ ଧାଡ଼ି ଧାଡ଼ି ନାମହୀନ ପକ୍ଷୀ

ଲୁଚିଗଲେ ପବନର ପଣତରେ ପାରିଲିନି ରଖି


ବହୁ ବନ୍ଧୁ ବାନ୍ଧବୀ ଓ ଶୁଭକାଂକ୍ଷୀ ଆସିଥିଲେ

ସେମାନେ ପ୍ରହରୀ ଥିଲେ

ବନ୍ଧୁତାର ନୁହେଁ

ଛଳନାର ହସ ହସୁଥିଲେ

ସେମାନେ ସମସ୍ତେ ମତେ ମନ୍ତ୍ର ପଢ଼ାଇଲେ

ନୀତିବାକ୍ୟମାନ ମୋର କବଚରେ ବାନ୍ଧିଦେଲେ

ମତେ ଏକ ତପସ୍ୟାର ଆସନରେ ରଖି ଚାଲିଗଲେ


ସେମାନେ ବିଦାୟ ନେଲେ

ଆକାଶର ବିଛଣାରେ ରୁଗ୍ଣ ଖରା ଶୋଇଗଲା

କବଚ ମୁଁ ଖୋଲି ରଖିଦେଲି

ମୋ ଦେହର ଫାସିକାଠ ଉପରୁ ମୁଁ

ତଳକୁ ଆଣିଲି ମୋର ଅର୍ଦ୍ଧମୃତ ଯୌବନକୁ

ସେମାନଙ୍କୁ ଖୋଜିନେଲି ସନ୍ଧ୍ୟାର ଶୀତରେ

ସେମାନେ ସମସ୍ତେ ମୋର ବତୀଘର

ଅଥବା ସମୁଦ୍ର ଚାରିପାଖେ ଢେଉ



୧୦ । ପ୍ରଥମ ପୁରୁଷ

